
TADBIRKORLIK FAOLIYATIGA RAQAMLI 
TEXNOLOGIYALARNI JORIY ETISHNING ILMIY-

NAZARIY ASOSLARI 

Salaydinov Shodiyor Nizom o‘g‘li
O‘zbekiston Respublikasi Raqamli texnologiyalar vazirligi huzuridagi 

“Raqamli ta’limni rivojlantirish markazi” Davlat muassasasi
Hududlar bilan ishlash va IT-shaharchalar faoliyatini muvofiqlashtirish boshqarmasi bosh mutaxassisi

Email: salaydinovshodiyor@gmail.com

Annotatsiya. Maqolada tadbirkorlik faoliyatiga raqamli texnologiyalarni joriy etishga qaratilgan raqamli 
transformatsiyalashuv, ijtimoiy-tashkiliy va institutsional-huquqiy yo‘nalishdagi konsepsiyalar tarkibiga kiruvchi ilmiy 
nazariy qarashlar tahlil qilinib, ularning amaliy xususiyatlariga baho berilgan.

Kalit so‘zlar: tadbirkorlik, tadbirkorlik faoliyati, raqamli texnologiyalar, tadbirkor, raqamli tadbirkorlik, kichik biznes va 
xususiy tadbirkorlik, innovatsion tadbirkorlik.
Abstract. The article analyzes scientific and theoretical approaches that form part of digital transformation, socio-
organizational, and institutional-legal concepts aimed at the implementation of digital technologies in entrepreneurial 
activity, and evaluates their practical characteristics.

Keywords: entrepreneurship, entrepreneurial activity, digital technologies, entrepreneur, digital entrepreneurship, small 
business and private entrepreneurship, innovative entrepreneurship.
Аннотация. В статье проанализированы научно-теоретические подходы, входящие в концепции цифровой 
трансформации, социально-организационного и институционально-правового характера, направленные на 
внедрение цифровых технологий в предпринимательскую деятельность, а также дана оценка их практических 
особенностей.

Ключевые слова: предпринимательство, предпринимательская деятельность, цифровые технологии, 
предприниматель, цифровое предпринимательство, малый бизнес и частное предпринимательство, 
инновационное предпринимательство.

K I R I S H
Global darajada tadbirkorlik subyektlari o‘rtasida o‘zaro raqobatlashuv kurashining keskinlashib borishi 

ushbu turdagi faoliyatni amalga oshirishning texnologik jihatdan takomillashishiga sabab bo‘lib, tadbirkorlik 
subyektlari faoliyatida raqamli texnologiyalardan foydalanish asosida bir tarafdan ishlab chiqarish, ikkinchi 
tarafdan xo‘jalik yuritish samaradorligini oshirishga erishilayotganligi mazkur yo‘nalishda iqtisodiy fanda 
o‘tkaziladigan tadqiqotlarga bo‘lgan qiziqishning sezilarli darajada ortib ketishiga sabab bo‘ldi. Bugungi kunda 
innovatsion iqtisodiy tizimni shakllantirish, milliy iqtisodiyotni texnologik jihatdan rivojlantirish, ishlab chiqarish 
quvvatlarini modernizatsiyalash, chuqur tarkibiy islohotlarni amalga oshirish kabi qator iqtisodiy islohot 
yo‘nalishlarida milliy iqtisodiyotning rivojlanganlik darajasidan qat’i nazar, har qanday mamlakatda tadbirkorlik 
subyektlari faoliyatiga raqamli texnologiyalarni joriy etishga ustuvorlik qaratilib kelinmoqda. Ushbu holat global 
qo‘shilgan qiymat zanjirini yaratishdagi baynalmilallashuv jarayonlari samaradorligini ta’minlash, xususan, 
tadbirkorlik subyektlarining rivojlanish salohiyatidan samarali foydalanishda raqamli texnologiyalardan 
foydalanish eng to‘g‘ri yo‘nalish sifatida baholanayotganligi bilan izohlanadi.

M A V Z U G A  O I D  A D A B I Y O T L A R  S H A R H I
Bugungi O‘zbekiston ustuvor islohotlari sharoitida mahalliy tadbirkorlik subyektlari faoliyatida 

raqamli texnologiyalardan foydalanish amaliyotini qo‘llab-quvvatlash, tadbirkorlik subyektlarini raqamli 

transformatsiyalashuv jarayonlarini rivojlantirish imkoniyatlaridan foydalanishda bugungi kunda mazkur 
yo‘nalishda shakllangan iqtisodiy nazariyalarni tizimli tahlil qilish orqali aynan qaysi turdagi konseptual asosga 
ko‘ra rivojlanish ustuvorliklarini ishlab chiqish imkoniyatlarini aniqlashga xizmat qiladi [1]. Jumladan, hukumat 
tomonidan “Raqamli O‘zbekiston – 2030” strategiyasi ishlab chiqilib, uni so‘nggi besh yil mobaynida izchil amalga 
oshirib kelinayotganligini inobatga olib, keyingi yillarda ushbu strategiyani amalga oshirish samaradorligini 
oshirishda qaysi turdagi konseptual yondashuvlardan foydalanishga ustuvorlik qaratish zarurligini ilmiy jihatdan 
isbotlashga erishiladi.

Tadbirkorlik faoliyatiga raqamli texnologiyalarni joriy etishning ilmiy-uslubiy asoslari uzoq xorijlik olimlardan 
A.A. Gumusay, A. Bennich, P. Ahokangas, U. Adams, A. Alvarez, B.G. Altafin kabilar tomonidan tadqiq etib 
kelinmoqda.

Yaqin xorijlik Ye.Yu. Apxanova, M.M. Stepanov, M. Popovich, H. Maskiv, L.S. Gevorgyan,  
V.R. Yermolayeva kabi iqtisodchilar mamlakatda bozor iqtisodiyotiga o‘tish sharoitida tadbirkorlik faoliyatiga 
raqamli texnologiyalarni joriy etish imkoniyatlarini tadqiq etishmoqda.

O‘zbekistonlik N.R. Raxmonov, O.A. Aripov, N.X. Jumayev, N.O. To‘rayeva, Sh.A. Atmurodov,  
Sh.Sh. Rasulov, R.A. Rashidov kabilar tomonidan O‘zbekiston sharoitida raqamli tadbirkorlik faoliyatini 
rivojlantirish xususiyatlari, sohani davlat tomonidan qo‘llab-quvvatlashning ustuvorliklari tadqiq etilgan 
hisoblanadi.

Shu bilan birga, O‘zbekistonda raqamli tadbirkorlikni rivojlantirishga qaratilgan islohotlar sharoitida 
tadbirkorlik faoliyatiga raqamli texnologiyalarni joriy etishning samaradorligini oshirish yo‘nalishlari kompleks 
tarzda, maxsus tadqiqot obyekti sifatida tadqiq etilmaganligi ushbu mavzuning tadqiqot obyekti sifatida 
tanlanishiga asos bo‘ldi.

T A D Q I Q O T  M E T O D O L O G I YA S I
Tadqiqot jarayonida tizimli tahlil, tarixiylik va mantiqiylik, induksiya va deduksiya, analiz va sintez, qiyosiy va 

selektiv tanlab tadqiq qilish, monografik tahlil va guruhlash kabi usullardan foydalanilgan

T A H L I L  V A  N A T I J A L A R
Raqamli transformatsiyalashuv yo‘nalishida ishlab chiqilgan nazariy yondashuvlar tarkibiy jihatdan biznes 

model transformatsiyasi, raqamli strategiya va raqamli salohiyatdan foydalanish samaradorligini oshirishga 
qaratilgan ilmiy qarashlardan tashkil topgan hisoblanadi va ular quyidagi tartibda izohlanadi [2].

Birinchi guruh bo‘yicha shakllantirilayotgan ilmiy qarashlar A. Osterwalderning “Biznes model 
transformatsiyasi” borasida ishlab chiqilgan ilmiy yondashuvlariga asoslangan bo‘lib, mazkur nazariyalar 
tadbirkorlik faoliyatida raqamli vosita va texnologiyalardan foydalanish hisobiga faoliyatni tashkil etish va 
rivojlantirish jarayonida amal qilayotgan biznes modellarida sodir bo‘ladigan chuqur tarkibiy o‘zgarishlarni 
tushuntirishga qaratilganligi bilan xarakterlanadi. Tahlillar ushbu yo‘nalishda so‘nggi yillarda P. Valendia, A. 
Alvarez, R. Biloslavo, B.G. Altafin, P. Ahokangas kabi uzoq xorijlik olimlar tomonidan fundamental ahamiyat 
kasb etuvchi ilmiy tadqiqotlar o‘tkazilayotganligini ko‘rsatdi. Ushbu tadqiqotlar natijalariga ko‘ra, tadbirkorlik 
faoliyatida raqamli texnologiyalarning joriy etilishi yangi formatdagi xo‘jalik yuritish faoliyatini shakllantirishga 
xizmat qilishi ilmiy va amaliy jihatdan isbotlanib, amaldagi biznes modellarining transformatsiyasiga sabab 
bo‘lishi asoslab berilgan [3], [4], [5], [6], [7].

Shuningdek, ijtimoiy-tashkiliy nazariyalar turkumiga kiruvchi ilmiy yondashuvlar tadbirkorlik faoliyatiga 
raqamli texnologiyalarni joriy etish hisobiga ishchi kuchi, korxonaning ichki kommunikatsion tuzilmasi va 
rahbariyat faoliyatiga ta’sir ko‘rsatuvchi omillarni tahlil qilishga qaratilganligi bilan xarakterlanadi. Mazkur guruh 
tarkibiga ijtimoiy-texnik tizim nazariyalari, bilimlarni boshqarish (Knowledge Management) yondashuvlari bilan 
bir qatorda dasturiy ta’minotni rivojlantirish (Software Development) ilmiy maktabi vakillari tomonidan ishlab 
chiqilgan “Agile & Scrum” uslubiyotini takomillashtirishga qaratilgan yondashuvlarni kiritish mumkin. Tahlillar 
ushbu ilmiy qarashlarni quyidagi tartibda izohlash imkonini berdi.

E. Trist tomonidan “Ijtimoiy-texnik tizimlar evolyutsiyasi” borasida o‘tkazilgan tadqiqotlar iqtisodiy fanda 
tadbirkorlik faoliyatida raqamli texnologiyalardan foydalanish amaliyotini tushuntirishga qaratilgan ijtimoiy-
texnik tizim nazariyalarining shakllanishiga zamin yaratdi1. S.H. Appelbaum, K. Gorejena, N.P. Gumede, K. 
Shunemann, L.A. Antonisami, V.P. Quang kabi olimlar tomonidan olib borilgan tadqiqotlarni tahlil qilish natijalari 
ushbu ilmiy yondashuvlar tadbirkorlik subyektlari faoliyatida raqamli texnologiyalardan foydalanish hisobiga 
korxonaning texnik va ijtimoiy omillari o‘rtasidagi integratsion munosabatlarni kuchaytirish imkonini berishini 
ilmiy jihatdan asoslaganini ko‘rsatdi [9], [10], [11], [12], [13], [14], [15].

1	 Trist E. The Evolution of Socio-Technical System: A Conceptual Framework and an Action Research Program. Issue in the Quality of 
Working Life, A Series of Occasional Papers, No. 2, Ontario Quality o Working Life, June, 1981. – 72 pages. 

Ikkinchi guruh tarkibiga kiruvchi ilmiy yondashuvlar tadbirkorlik faoliyatida raqamli texnologiyalardan 
foydalanish bilimlarni o‘zaro almashish, innovatsiyalarni o‘zlashtirish va ularni tarqatish jarayonlarini 
jadallashtirishini ilmiy jihatdan isbotlashga qaratilgan I. Nonakaning “Bilimlarni boshqarish” nazariy 
yondashuvlariga asoslanganligi bilan xarakterlanadi. Ushbu yo‘nalishda S.K. Shrivastav, B.A. Alemu,  
M.T. Mardian, L.T.K. Nguyen, O.A. Alo kabi uzoq xorijlik olimlar tomonidan zamonaviy konsepsiyalarni ishlab 
chiqishga qaratilgan ilmiy izlanishlar olib borilmoqda [16], [17], [18], [19], [20].

Dasturiy ta’minotni rivojlantirish (Software Development) ilmiy maktabi vakillari tomonidan ishlab chiqilgan 
“Agile & Scrum” uslubiyoti tadbirkorlik faoliyatida raqamli texnologiyalardan foydalanish samaradorligini 
oshirishga qaratilgan amaliy ahamiyatga ega yondashuvlardan iborat bo‘lib, bunda asosan raqamlashtirilgan 
ishlab chiqarish jarayonlarining tezkorligini oshirish hamda ularni samarali muvofiqlashtirish usullarini ishlab 
chiqish ustuvor hisoblanadi. Bugungi kunda A.J. Haigh, R. Jocham, K. Schwaber, E.S. Hidalgo kabi uzoq 
xorijlik olimlar turli iqtisodiy sharoitlarda tadbirkorlik subyektlari faoliyatiga raqamli texnologiyalarni joriy etish va 
ularni boshqarish samaradorligini oshirishga qaratilgan tadqiqotlarni amalga oshirib kelmoqda [23], [24], [25], 
[26].

Tadbirkorlik faoliyatida raqamli texnologiyalarni joriy etishga qaratilgan institutsional-huquqiy yondashuvga 
asoslangan nazariyalar institutsional, raqamli hukumat va ma’lumotlar xavfsizligini ta’minlashga oid ichki nazariy 
guruhlardan tashkil topib, umumiy jihatdan raqamlashtirish jarayonlarining huquqiy-institutsional asoslarini 
ishlab chiqish va takomillashtirishga qaratilganligi bilan ajralib turadi. Institutsional-huquqiy nazariyalar guruhi 
quyidagi tartibda izohlanadi.

Tadbirkorlik faoliyatida raqamli texnologiyalardan foydalanishning institutsional yondashuvlari P.T. 
DiMaggio va W.W. Powell tomonidan “tashkiliy sohalardagi izomorfizm va jamoaviy ratsionalizm” yo‘nalishida 
olib borilgan tadqiqotlar natijalariga asoslanadi [27], [28], [29]. Ushbu tadqiqotlarga ko‘ra, tadbirkorlik faoliyatida 
raqamli texnologiyalardan foydalanish korxonalarda me’yoriy, normativ va madaniy bosimlar ta’sirida yuzaga 
keladigan jarayon sifatida namoyon bo‘ladi. Tadqiqotlar A. Bennich, K. Öberg, H. Schildt, A.A. Gumusay, K.N. 
Valdes kabi olimlar tomonidan institutsional yondashuvlar asosida davom ettirilayotganini ko‘rsatadi [30], [31], 
[32].

Elektron hukumat yondashuviga asoslangan ilmiy qarashlarning shakllanishida Birlashgan Millatlar 
Tashkilotining “E-Gov Studies” global dasturi muhim ahamiyat kasb etib, X. Zhang, A. Kader, V.A.R. Amaliyah, 
B. Roxas, K. Islam kabi olimlarning tadqiqotlari ushbu yo‘nalishdagi fundamental ilmiy izlanishlar qatoriga 
kiradi [35], [36], [37], [38]. Mazkur yondashuvlar davlat va xususiy sektor o‘rtasida raqamli texnologiyalardan 
foydalanish jarayonlarini muvofiqlashtirish, xususan, davlat tomonidan tadbirkorlik subyektlariga ko‘rsatiladigan 
xizmatlarni raqamlashtirish orqali ularning biznes yuritish faoliyatida qulay shart-sharoitlar yaratishga 
qaratilganligi bilan tavsiflanadi.

Uchinchi guruh raqamlashtirish jarayonlarining jadallashuvi sharoitida ma’lumotlar xavfsizligini 
ta’minlash bo‘yicha Xalqaro ISO standartlar agentligi tomonidan ishlab chiqilgan yondashuvlarga muvofiq 
raqamlashtirilgan ma’lumotlarning huquqiy muhofazasini ta’minlashga qaratilganligi bilan xarakterlanadi [39]. 
Ushbu yondashuvlar turli mamlakatlar sharoitida tadbirkorlik faoliyatiga raqamli texnologiyalarni joriy etish 
darajasi, ularning global iqtisodiy munosabatlardagi ishtiroki, axborotlarning ochiqligi va shaffofligidan kelib 
chiqib turlicha standartlarga asoslanganligi bilan ajralib turadi.

X U L O S A  V A  T A K L I F L A R
Demak, bugungi kunda tadbirkorlik subyektlari faoliyatini raqamlashtirishga qaratilgan ilmiy nazariyalar 

guruhlarining amal qilishi jihatidan ularning mohiyati, afzalliklari, kamchiliklari, amaliyotda qo‘llanilishi va ustuvor 
yo‘nalishlari kabi mezonlar asosida qiyosiy tahlil qilish orqali quyidagi xulosalarni shakllantirishga erishildi:

raqamli transformatsiyalashuv va ijtimoiy-tashkiliy nazariyalar guruhlari tadbirkorlik faoliyatidagi 
korxonaning ichki xo‘jalik yuritish jarayonlari, jumladan, boshqaruv va ishlab chiqarishda inson omilidan 
foydalanish samaradorligini oshirishning ustuvorliklarini aniqlashga yo‘naltirilgan;

institutsional-huquqiy yondashuvlar mamlakatda amal qilayotgan iqtisodiy tizim sharoitida tadbirkorlik 
faoliyatida raqamli texnologiyalardan foydalanish amaliyotini rivojlantirishga qaratilgan davlat siyosati, xususan, 
mazkur siyosatning amal qilish institutsional asoslarini shakllantirish hisobiga tashqi omillar samaradorligini 
ta’minlashga yo‘naltirilganligi aniqlandi.

